
				এই পাতাটির মুদ্রণ সংশোধন করা প্রয়োজন। 
9 Sb° মানিক রচনাসমগ্ৰ
অনাদর অবহেলা নেই। ডাল তরকারি যদি কম পড়ে যায়, হাঁড়িতে ভাতে টান পড়ে, সেটা শুধু তার একার বেলা নয়, কারও ইচ্ছাকৃত নয়। যে দিনকাল যে ব্যবস্থা রেশনের আবি যে দাম কালোবাজারি চালের, পুরুষ আর ছেলেপিলেদের খাওয়ার পর মেয়েদের বেলা ও রকম কম পড়বেই। তারা পাতেই বরং বেশি ভাত দেবার চেষ্টা হয়, বউদি। ডালের বাটি কাত করে দেয় তারই
oficy i
সবাই যেমন পরে সেও তেমনি পরে সেলাইকরা কাপড়। বউদিদের চেয়ে বরং তার কাপড়টাই আসে আগে, না চাইতে তার জামার ছিট কিনে আনে ভায়েরা।
শোভার কেন বিয়ে হয় না আবিষ্কারের চেষ্টায় এমন খুঁটিয়ে খুঁটিয়ে সাধনা পরিবারটিকে পরীক্ষা করেছে।
বাসস্তী বলে, ওমা, তা আনবে না ? মায়ের পেটের বোন, বাপ বেঁচে রয়েছে, ছেলেপিলের জামার ছিট এনে সেলাই করিয়ে নেবে শুধু ?
তাই বটে। ছিট শুধু শোভার একার জন্য আসেনি, শুধু নিজের জামাটিই সে সেলাই করবে না ! চা করে বড়ে বউ নিজে এনে দেয় ননদকে । শুনে বাসন্তী বলে, ওমা, তা দেবে না ? একলা নিজে ক-টাকে সামলাবে ? ননদ যদি না বোগা ছেলেটার ঝঞ্ঝাট পোয়াত, রাতে ঘুমোতে না পেয়ে মরে যেত না বড়ো বউ !
এই জন্য বাড়িতে আদর শোভার ? সবার জন্য খেটে মরে, সবার দায় সামলায়, তাই তার খাতির ? বিনা মাইনেতে এমন প্ৰাণ দিয়ে খাটবার লোক মিলবে না বলে ?
না না, ছিঃ ! খাটতে না পারলে, আলসে কুঁড়ে হলে কি ফেলে দিত ? সবাই হয়তো এতটা সন্তুষ্ট থাকত না, এইমাত্র। বোন বলেই আদর-যত্ন করে, সবার জন্য এত করে বলে আরও খুশি সবাই, এইমাত্র। মেয়েটাও কি ও সব ভেবে খেটে মরে ? নিজের বাপভায়ের সংসার বলেই খাটে। মুখে তর্ক করে না। সাধনা, মনে মনে বলে, সে তো নিশ্চয় ! বাপভায়ের সংসার বলে প্ৰাণের তাগিদে প্ৰাণপাত করে খাটে বলেই তো তার এত দাম ! হাজার টাকা মাইনে দিয়েও তো এমন লোক মিলবে না যে "আপনজনের জন্য করছি জেনে এমনভাবে প্ৰাণ দিয়ে করবে !
কিন্তু তাই বলে বাপ মেয়ের, ভায়েরা বোনের, বিয়ে না দিয়ে আইবুড়ো করে ঘরে রেখে দেবে নিজেদের স্বার্থে ?
বিয়ে হলে শ্বশুরবাড়ি গেলে সবাই মুশকিলে পড়বে, তাই বুঝি বিয়ে দেবার গরজ নেই ? বাসন্তী হেসে ফেলে, ধেত, কী যে সব অদ্ভুত কথা তোমার মনে আসে ভাই ! বাপ ভাই কখনও তা করতে পারে ? বিয়ে দিতে পারলে বরং দায় চুকবে, হাঁপা ছাড়বে !
তবে ? সুবিধামতো পাত্ৰ পায় না, এই আর কী। যা দিনকাল ! তা ছাড়া, শুধু খাটতেই পারে মেয়েটা, আর কী আছে যে ভালো ছেলের পছন্দ হবে ? ওদের এখন উচু নজর-এদিকে মেয়ের যে চেহারাও নেই, লেখাপড়া গানবাজনাও শেখায়নি, সেটা খেয়াল রাখে না ।
যে দিনকাল । ওরা যেমন পাত্ৰ চায় সে রকম পাত্রের পছন্দসই পাত্রী নয় শোভা ! শোভার সেজো বোন প্ৰভা কদিন হয় বাপের বাড়ি এসেছে। তার স্বামী রামনাথও এসেছে সঙ্গে। মল্লিকদের বাড়ি বেড়াতে গিয়ে আজ সাধনা বিশেষভাবে আলাপ করে রামনাথের সঙ্গে, ভালোভাবে লক্ষ করে প্রভার হালচাল। এমন কিছু অসাধারণ সুপােত্র নয়। রামনাথ, মানানসই বয়স, মোটামুটি চেহারা ও স্বাস্থ্য, মোটামুটি ভালো কাজ করে। শোভার চেয়ে প্রভাও এমন কিছু বেশি লেখাপড়া গানবাজনা শেখেনি, দেখতেও সে বোনের তুলনায় এমন কিছু রূপসি নয়। রামনাথ নিজেই তাকে দেখে পছন্দ করেছিল-দশ বছর আগে দাবিদাওয়াও তাদের পক্ষে ছিল সাধারণ।

